
Äntwert vun der Justizministesch, Elisabeth Margue, op d'parlamentaresch Fro n° 1755 vum 10. 
Januar 2025 vum honorabelen Deputéierten Marc Goergen. 

Lëtzebuerg huet am Moment nach kee spezifescht Jugendstrofrecht. Jugendkriminalitéit fält dofir 
aktuell ënnert d'Gesetz vum 10. August 1992 iwwert de Jugendschutz, dat sech generell op 
Mannerjäreger uwent, déi mat alle méigleche Schwieregkeete konfrontéiert sinn. 

Déi lëtzebuergesch Gesetzgebung am Beräich vum Jugendschutz ziilt drop of, Mannerjäreger ze 
schützen, déi am Sënn vum Artikel 7 vum uewe genannte Gesetz vum 10. August 1992 a Gefor sinn. 
Deen Artikel gesäit Follgendes vir : “Le tribunal de la jeunesse peut prendre l'une des mesures 
spécifiées à l'article 1er ou une mesure de placement dans un établissement de traitement à l'égard 
des mineurs qui se soustraient habituellement à l'obligation scolaire, qui se livrent à la débauche, qui 
cherchent leurs ressources dans le jeu, dans les trafics, dans des occupations qui les exposent à la 
prostitution, à la mendicité, au vagabondage ou à la criminalité ou dont la santé physique ou 
mentale, l'éducation ou le développement social ou moral se trouvent compromis.” 

Op der Basis vun dësem legale Kader ass et net méiglech fir Zuelen ze erhiewen, déi sech nëmmen 
op d’Jugendkriminalitéit bezéien, besonnesch well dee selwechte Mannerjäregen gläichzäiteg 
Strofdote begoe kann an op Hëllefsmoossnamen fir Kanner ugewisen si kann. Dës Realitéit spigelt 
sech am informatesche System vun de Justizautoritéiten erëm, deen dowéinst net direkt benotzt ka 
ginn, fir zouverlässeg Statistiken ënner Berücksichtegung vun enger Ënnerscheedung tëscht 
Jugendkriminalitéit a Jugendschutz ze produzéieren. 

Et ass héchstens méiglech fir d'Zuel vun de Procès-verbauxen, déi vun den Departementer vum 
Jugendschutz vun de Parqueten zu Lëtzebuerg an Dikrech behandelt ginn, ze berücksichtegen, 
woubäi dës Procès-verbauxen sech och allgemeng op d‘Gesetz vum 10. August 1992 bezéien an 
dowéinst souwuel stroffälleg Mannerjäreger, wéi och schutzbedürfteg Mannerjäreger erfaassen. 

An der Äntwert op d'parlamentaresch Fro n° 615 kann ee Follgendes liesen: „bien que les chiffres ci-
dessus se rapportent aux procès-verbaux relatifs tant à des mineurs ayant commis une infraction 
qu’à des mineurs victimes pris en charge au titre de la protection de la jeunesse ou de l’aide à 
l’enfance, les mineurs auteurs d’infractions représentent la majeure partie de ces procès-verbaux. 
En additionnant les chiffres du Parquet de Luxembourg et du Parquet de Diekirch, il appert que les 
procès-verbaux liés à des infractions en relation avec des mineurs et traités par le département 
Jeunesse des deux parquets a augmenté de plus de 72 % de 2019 (2221+ 396 = 2617) à 2023 (3081 + 
1431 = 4512).” Fir méi präzis Zuele sief op déi uewe genannten Äntwert op d'parlamentaresch Fro n° 
615 verwisen. 

Et kann een also feststellen, datt et am Moment ouni en eegestännegt Jugendstrofrecht net 
méiglech ass, präzis Statistiken iwwer Jugendkriminalitéit ze produzéieren. Et ass allerdéngs 
méiglech, méi generell Tendenzen ze erkennen. 

Et sief och ugemierkt, dass all Procès-verbal souwéi all Meldung, déi un d'Parqueten geriicht ginn, 
och integral a systematesch verfollegt a schliisslech vu spezialiséierte Magistraten behandelt ginn, fir 
déi beschtméiglech Prise en charge fir stroffälleg Mannerjäreger ze garantéieren. 
 
A Konformitéit mat de Prinzipie vun enger moderner Jugendjustiz, privilegéieren d'Parqueten an 
deene meeschte Fäll „alternativ Moossnamen“, besonnesch fir manner schwéier Strofdoten, wärend 
bei méi schwéiere Strofdoten de geriichtleche Wee ugewannt gëtt. 
 
Am Aklang mam internationale Recht a mat den internationale Recommandatiounen am Beräich 
vum Jugendschutz, ass d’Regierung amgaang, de System grondleeënd ze moderniséieren. Mat de 
Gesetzesprojeten n° 7991, 7992 a 7994 sollen déi verschidde Voleten, déi aktuell vum Gesetz vum 
10. August 1992 regéiert ginn, opgespléckt ginn. Sou kënnt mam Projet 7991 en eegestännegt 
Jugendstrofrecht, mam Projet 7992 en eegestännegt Gesetz iwwert de Schutz vu mannerjäregen 
Affer an Zeien, a mam Projet 7994 en eegestännegt Gesetz iwwert de Jugendschutz. A sou engem 
Kader, wou also ee spezifesche Gesetzestext sech op d’Jugendstrofrecht bezitt, wäert et an Zukunft 
vill méi einfach sinn, fiabel Statistiken zu der Jugendkriminalitéit ze produzéieren an ze 
verëffentlechen. 
 
 
 

Lëtzebuerg, den 7. Februar 2025. 
  

D' Justizministesch 
  

(s.) Elisabeth Margue 

